


Ա. ՓԻԼԻՊՈՍՅԱՆ       Լ. ԳԵՎՈՐԳՅԱՆ       Կ. ՓԱՀԼԵՎԱՆՅԱՆ

ԶՎԱՐԹՆՈՑ 

«Պատմամշակութային արգելոց-թանգարանների և 
պատմական միջավայրի պահպանության ծառայություն» ՊՈԱԿ 

«Հայրապետ» հրատարակչություն 
Երևան 2019



ՀՏԴ 94(479.25):902
ԳՄԴ 63.3(5Հ)+ 63.4(5Հ)
Զ 858

Գրքույկը հրատարակության է երաշխավորել ՀՀ կրթության, գիտության, մշակույթի եվ սպորտի նախարարության 
«Պատմամշակութային արգելոց-թանգարանների և պատմական միջավայրի պահպանության ծառայություն» ՊՈԱԿ-ի 
գիտական խորհուրդը:

Գլխավոր խմբագիր՝   պատմ. գիտ. դոկտոր, պրոֆեսոր  Աշոտ Փիլիպոսյան
Խմբագիրներ՝ պատմ. գիտ. թեկնածու Կարեն Փահլևանյան, պատմ. գիտ. թեկնածու Կարինե Բազեյան
Գեղարվեստական ձևավորումը՝ Սիմոն Սահակյանի և Լիլիթ Գևորգյանի

Զ 858 «Զվարթնոց» գրքույկ. - Եր.: Հեղինակներ՝ Ա. Փիլիպոսյան, Լ. Գևորգյան, Կ. Փահլեվանյան «Պատմամշակութային 
արգելոց-թանգարանների և պատմական միջավայրի պահպանության ծառայություն» ՊՈԱԿ, 2019.-48 էջ:
Գրքույկը նվիրված է հայկական վաղմիջնադարյան ճարտարապետության գլուխգործոցին՝ Զվարթնոցի տաճարական 
համալիրին: Ներկայացվել են հնավայրի հայտնաբերման, ուսումնասիրման, վերականգնման ու հանրահռչակման 
հիմնահարցերը: Հանգամանորեն քննարկված են հնավայրում պեղված տարբեր ժամանակների պատմամշակութային 
արժեքները: Հատուկ ուշադրություն է հատկացվել Սբ. Գրիգորի եկեղեցու (Զվարթնոց տաճարի) կառուցմանն առնչվող 
պատմական, քաղաքական, սոցիալական, տնտեսական և կրոնական համայնապատկերի ներկայացմանը: Արժևորվել է 
կառույցի բացառիկ դերը միջնադարի հայկական ճարտարապետության զարգացման գործում:

Գրքույկը նախատեսված է մասնագետների, հանրակրթական դպրոցի ուսուցիչների, բուհերի հումանիտար 
ֆակուլտետների ուսանողների, զբոսաշրջիկների և Հայաստանի միջնադարյան պատմաճարտարապետական 
իրողություններով ու ժառանգությամբ հետաքրքրվող հասարակության ամենատարբեր շրջանների ներկայացուցիչների 
համար:

ՀՏԴ 94(479.25):902
ԳՄԴ 63.3(5Հ)+ 63.4(5Հ)

ISBN 978-9939-867-42-7
© «Պատմամշակութային արգելոց-թանգարանների 
և պատմական միջավայրի պահպանության ծառայություն» ՊՈԱԿ, 2019



3

Զվարթնոցի տաճարական համալիրը, իրավամբ, վաղ միջնադարի հայկական ճարտարապետության 
գլուխգործոցն է: Գտնվում է Երևանից շուրջ 15 կմ արևմուտք և համայն հայության հոգևոր կենտրոն Մայր 
աթոռ Սուրբ Էջմիածնի կաթողիկոսական նստավայրից 3 կմ հարավ: Այժմ ներառված է ՀՀ Արմավիրի մարզի 
Վաղարշապատ քաղաքի վարչական տարածքում: Աշխարհագրական կոորդինատներն են` հյուսիսային 
լայնության 40°9′33.51"-ը և արևելյան երկայնության 44°17′42.5"-ը:

Մեզ հասած պատմամշակութային համալիրը ներառում է բուն տաճարի (Սբ. Գրիգոր եկեղեցի) պահ-
պանված և մասամբ վերականգնված առաջին հարկը, նրա տապալված վերին հարկերի քանդակազարդ 
հատվածների մասերը (ավելի քան 2050 բեկոր), սյուների խարիսխներն ու արծվաքանդակ խոյակները, կա-
թողիկոսական պալատը, վանականների խցերը, բաղնիքը, միջնադարյան հնձանը, աշխարհիկ շինու-
թյունների մնացորդներ և այլն: 

Զվարթնոցի տաճարական համալիրի ընդհաուր տեսքը 1940-1950-ական թթ. և այսօր

Երկարատև պեղումների արդյունքում հնավայրում և հարակից տարածքներում հայտնաբերվել են Ք.ա. 
IV-I հազ. վերաբերող կարևոր նյութեր, անտիկ շրջանի և վաղ միջնադարի կառույցների հետքեր: Այս ամենը 
վկայում են, որ Զվարթնոցն ու նրան հարակից տարածքներն իրենց աշխարհագրական դիրքով և բնա-
կլիմայական պայմաններով հնագույն ժամանակներից հարմար են եղել յուրացման ու բնակություն 
հաստատելու համար:

Ըստ պահպանված հին ավանդազրույցի՝ Զվարթնոցի տաճարի կառուցման համար հատուկ ընտրվել է 
Վաղարշապատի մերձակայքի Առապար կոչվող այն վայրը, ուր, IV դ. սկզբին՝ Խոր Վիրապից ելնելուց հետո, 
Գրիգոր Լուսավորիչն առաջին անգամ հանդիպել է Տրդատ III Արշակունի (288-330 թթ.) հայոց թագավորին: 
Կառույցը կարևորել ու գնահատել են արդեն միջնադարի հայ մատենագիրները: Տաճարի մասին առաջին 
տեղեկությունը հաղորդում է VII դ. պատմիչ Սեբեոսը: Նա կառույցն անվանում է Զվարթնոց: Կարծիք կա, որ 
այդ անունը պետք է, որ  նշանակեր «երկնային զինվորների, զվարթ ոգիների՝ զվարթունների կամ զգաստ, 
մշտարթուն հրեշտակների բազմություն», ովքեր երևացել էին Սուրբ Գրիգորին տեսիլքի ժամանակ: Սեբեոսը 
միակն է, որ տաճարն անվանում է Զվարթնոց: Վաղ և զարգացած միջնադարի հայ մյուս պատմագիրներին 
այն հայտնի է Վաղարշապատի կամ Առապարի Սբ. Գրիգոր եկեղեցի անվամբ: Համալիրն այդպես են կոչել 
Մովսես Կաղանկատվացին (VII դ.), Ղևոնդ Երեցը (VIII դ.), Հովհաննես Դրասխանակերտցին (IX-X դդ.), Թովմա 
Արծրունին (IX-X դդ.), Ստեփանոս Տարոնացի Ասողիկը (X-XI դդ.), Սամվել Անեցին (XII դդ.), Մխիթար 
Այրիվանեցին (XIII դդ.), Կիրակոս Գանձակեցին (XIII դդ.), Վարդան Բարձրաբերդցին (XIII դդ.) և այլոք: Նրանք 
հայտնում են, որ տաճարի կառուցումն իրականացրել է հայոց Ներսես III Տայեցի («Շինարար, Շինող» 
մականվամբ) կաթողիկոսն իր առաջնորդության շրջանում՝ 641-661 թթ.: Շինարարությունը սկսվել է մոտ 643 
թթ.: Տաճարի պատին Ներսես III-ը թողել է հունատառ արձանագրություն՝ «Ներսեսն է կառուցել, հիշեցեք» 
բովանդակությամբ։ 

Ներսես III Տայեցու հունարեն արձանագրությունը Զվարթնոցի կառուցման մասին 

7

Ըստ պատմիչ Մովսես Կաղանկատվացու տաճարն օծվել է 
652 թ.: Ներսես III կաթողիկոսի Տայքում գտնվելու ժամանակ 
(652-659 թթ.) համալիրի շինարարությունը շարունակել է նրա 
փոխանորդ Անաստաս I Ակոռեցին: Այդ և հետագա տարի-
ներին վեր են խոյացել նաև Զվարթնոցի հոգևոր ու աշխարհիկ 
մյուս կառույցները:

Որոշ ուսումնասիրողներ կարծում են, որ Զվարթնոցի տա-
ճարը միջնադարում առավել հայտնի է դարձել Սբ. Գրիգոր 
եկեղեցի անվամբ այն պատճառով, որ կառուցումից որոշ ժա-
մանակ անց վերածվել է տաճար-մարտիրիոնի (հուշադամ-
բարան), ուր տեղափոխվել և վերաթաղվել են Սբ. Գրիգոր 
Լուսավորչի մասունքները: Ըստ ընդունված կարծիքի, Զվարթ-
նոցը կանգուն է եղել մինչև X դ. և կործավել՝ երկրաշարժից: 
Աստիճանաբար հողն ու փոշին հաստ շերտով ծածկվել են նրա 
ավերակները, տարածքը վերածել վիթխարի արհեստական 
բլուրի և տաճարի տեղը ժամանակի ընթացքում մոռացվել է: 
Ավելին. Վաղարշապատի մոտակայքում աստիճանաբար գոյա-
ցած այդ արհեստական բարձրունքը, մերձակա բնակավայրերի 
բնակիչների կարիքների համար, երկար ժամանակ ծառայել է 
որպես մշակված և սրբատաշ շինանյութերի յուրօրինակ «քար-
հանք»: 

Զվարթնոցի տաճարի կործանունից դարեր անց այն կրկին 
հիշվեց XIX դ. առաջին կեսին: 1842 թ. էջմիածնի գրատան և 
տպարանի կառավարիչ Հովհաննես եպիսկոպոս Շահխա-
թունյանցի հրատարակած «Ստորագրութիւն Կաթողիկէ էջ-
միածնի եւ հինգ գաւառացն Արարատոյ» գրքում առաջին 
անգամ տրվում է Վաղարշապատի մոտ տեղակայված այն 
վայրի նկարագրությունը, ուր պետք է որ գտնվեր Զվարթնոցի 
տաճարը: Հուշարձանի նկատմամբ հետաքրքրությունն ավելի է 
մեծանում, երբ 1890 թ. Հայաստան է այցելում Վիեննայի համալ-
սարանի երիտասարդ պրոֆեսոր Յոզեֆ Ստրժիգովսկին (1862-
1941 թթ.) հայերեն ամենահին ձեռագիր ավետարանն ուսումնա-
սիրելու: Էջմիածնում շրջելիս Յ. Ստրժիգովսկին  պատահաբար 
նկատում է պատին հենված զամբյուղաձև խոյակներ և դրանց 
վրա առկա N†C և K†Λ (Ներսես կաթողիկոս) հունարեն նշա-
նագրերից եզրակացնում, որ վերջիններս կարող են պատ-
կանել Ներսես III Տայեցի կաթողիկոսի երբեմնի կառուցած 
տաճարին:

Զվարթնոցի խոյակների հին և նոր լուսանկարները 
և դրանց հունարեն նշանագրերը               

Տեսարաններ Զվարթնոցի պեղումներից (XX դ. սկիզբ)

Յ. Ստրժիգովսկին  1891թ. հրատարակած «էջմիածնի փղոսկրյա Ավետարանը» հոդվածում մեկ անգամ ևս 
հաստատում է իր վարկածը Զվարթնոցի խոյակների մասին: Հրապարակումը մեծ հետաքրքրություն է 
առաջացնում էջմիածնի միաբանության երիտասարդ վանական Մեսրոպ Տեր-Մովսիսյանի (1865-1939 թթ.) 
մոտ, ով էլ 1893 թ. ձեռնարկում է բլրի պեղման առաջին աշխատանքները: Այդ ընթացքում բացվում են 
շարվածքի և ճարտարապետական մանրամասերի որոշ մնացորդներ, կենցաղային և եկեղեցական իրերի 
բեկորներ: Այսուհանդերձ, 1893 թ. սկսված աշխատանքներն աշնանն ընդհատվում են՝ պեղման աշխա-
տանքների թույլտվության բացակայության պատճառով: Դրանք վերսկսվում են 1900 թ. Ամենայն Հայոց 
կաթողիկոս Մկրտիչ Խրիմյանի (Խրիմյան Հայրիկ՝ 1820-1907 թթ.) անմիջական հովանավորությամբ և Էջ-
միածնի վանահայր Խաչիկ վարդապետ Դադյանի (Վահան Տեր-Գրիգորյան՝ 1863-1936 թթ.) նախաձեռ-
նությամբ: Այս հոգևորականը եռանդուն անձնավորություն էր, բայց չուներ համապատասխան պատրաստ-
վածություն: Իրականացված պեղումների ընթացքում երևան եկան եկեղեցու շրջանակն ու ներքին 
բաժանումները: Հաջորդաբար հողի տակից դուրս եկան Զվարթնոցի արծվակերտ խոյակները, խաղողի 
ողկույզներով և նռներով հյուսած զարդաքանդակները, նրբակերտ սյուները, կենտրոնական Սուրբ Սեղանը, 
մոզաիկ խաչը: Խաչիկ վարդապետը բացեց և մաքրեց նաև Զվարթնոցի տաճարին կից կաթողիկոսական 
պալատի ընդարձակ շինությունները: Փլատակների տակից երևան եկան եկեղեցական և կենցաղային 
զանազան իրեր (կավե ամաններ, երկաթի կտորներ, խաչքար, տարբեր մեծություն ունեցող ճրագներ, խունկ 
ծխելու փոքրիկ անոթներ, վառված ու փոշիացած եկեղեցական զգեստների և շապիկների մնացորդներ, 
կանթեղներ, ջահեր կախելու հատուկ պղնձե կեռեր և այլն): Աշխատանքների ընթացքում կաթողիկոսական 
պալատի ներքնափոսերի մեջ գտնվեցին կարասներ՝ լցված քարացած հացահատիկներով: Այդ կարասներից 
մեկն ավազակերպ հող էր պարունակում, որը, ըստ Խաչիկ վարդապետի, ձեթ էր: Ականատեսները վկայում 
էին, որ այդ զանգվածը վառվելիս անուշ բույր էր արձակում:

1904 թ. արշավախմբի գիտական ղեկավարն է դառնում անվանի ճարտարապետ Թորոս Թորամանյանը: 
Վերջինս, արդեն 1905 թ., հրատարակում է Զվարթնոցի տաճարի պեղման նախնական արդյունքները: 1908 թ. 
արշավախմբին է միանում հայտնի լեզվաբան և հնագետ Նիկողայոս Մառը, որն այդ ժամանակ պեղումներ 
էր կատարում նաև Անի մայրաքաղաքում:

 

              

Զվարթնոցի տաճարի առաջին հետազոտողները 
(ձախից աջ՝ Յ. Ստրիժգովսկի, Մ. Տեր-Մովսիսյան, Խ. վրդ.Դադյան, Թ. Թորամանյան, Ն. Մառ):



10



11

Հետագա տարիներին ևս հնավայրի տարած-
քում իրականացվել են պեղման աշխատանքներ: 
Դրանք շարունակվել են մինչև XX դ. 20-ական թթ.:  
Ավելի ուշ XX դ. 30-ական թթ. պեղումները Զվարթ-
նոցում և ընդհանրապես Վաղարշապատում ու 
հարակից տարածքներում վերսկսվել են: Այդ պե-
ղումների գիտական ղեկավարն անվանապես 
ակադեմիկոս Ն. Մառն էր (ով բոլորովին չկարո-
ղացավ մասնակցել աշխատանքներին), իսկ ընդ-
հանուր ղեկավարը Հայաստանի հնությունների 
պահպանության կոմիտեի նախագահ, ակադե-
միկոս Ալ. Թամանյանն էր: Պեղումները Ն. Մառի  և 
Ալ. Թամանյանի անունից ղեկավարում էր պրոֆե-
սոր Աշխարբեկ Քալանթարը: Արշավախմբին մաս-
նակցում էին Թորոս Թորամանյանը, Սմբատ Տեր-
Ավետիսյանը, Մատենադարանի տնօրեն Սենեքերիմ 
Տեր-Հակոբյանը, երիտասարդ հնագետներ Եվգենի 
Բյաբուրդյանը, Կարո Ղաֆա-դարյանը, պատմա-
բան Սուրեն Երեմյանը, ճարտարապետ Հովհան-
նես Ղալփախչյանը, երկ-րաչափ Գրիգոր Գրիգոր-
յանը և այլոք

Ավելի ուշ՝ 1940-1990-ական թթ., Զվարթնոցի 
տարածքի մաքրման, ուսումնասիրման, ամրա-
կայման և մասնակի վերականգնման աշխա-
տանքները մշտապես ուղեկցվել են նաև տեղայ-
նական նոր պեղումներով: Այս ամենը տվել է 
պատմամշակութային հավաստի վերլուծություն-
ների իրականացմանն անհրաժեշտ հսկայածավալ 
փաստացի նյութ, որն ուսումնասիրվում է առ 
այսօր: 

Վաղբրոնզեդարյան նյութեր Զվարթնոցից և հարակից տարածքներից                  

ԶՎԱՐԹՆՈՑԻ 
ՏԱՐԱԾՔԸ Ք.Ա. IV-I 
ՀԱԶԱՐԱՄՅԱԿՆԵՐՈՒՄ

Զվարթնոցում և հարակից տարածքներում XX դ. 
սկզբից ընթացող պեղումների, ինչպես նաև շինարարա-
կան և դաշտային աշխատանքների արդյունքում հայտ-
նաբերվել են մեծ քանակությամբ տարաժամանակյա հնա-
գիտական իրեր, որոնք թույլ են տալիս որոշակի 
ենթադրություններ ու պատմամշակութային վերակազ-
մություններ կատարել այդ տարածքում հազարամյակներ 
առաջ ձևավորված սոցիալ-մշակութային գործընթացների 
շուրջ:

Հայտնաբերված վաղբրոնզեդարյան՝ կուր-արաքսյան 
մշակույթին պատկանող արտեֆակտերի առկայությունը 
ենթադրել է տալիս արդեն Ք.ա. VI հազ. Զվարթնոցում և 
հարակից տարածքներում գոյություն ունեցած վաղերկրա-
գործական բնակավայրի և դամբարանադաշտի մասին:  
Բնակավայրի ակայության օգտին են խոսում եռոտանի և 
ցլաեղջյուր վերջույթներով կավե տարատեսակ օջախների 
մնացորդները, իսկ դամբարանադաշտի մասին՝ անկանթ, 
եկկանթ ու եռականթ՝ ամբողջացող սափորներն ու քրե-
ղանները: Ըստ որում դատելով դրանց ձևի, ոճի ու զար-
դանախշման մանրամասներից, կարելի է եզրակացնել, որ 
Զվարթնոցի կուր-արաքսյան բնակատեղին ձևավորվել է 
Ք.ա. IV հազ. վերջին և գոյատևել մինչև Ք.ա. III հազ. վերջին 
քառորդը: Ամենայն հավանականությամբ, Զվարթնոցի 
տարածքում գործող վաղբրոնզեդարյան բնակավայրը 
մաս է կազմել նստակյաց կենսակերպ ունեցող էնեոլիթ-
յան–վաղբրոնզեդարյան վաղերկրագործական այն բնա-
կավայրերի (Էջմիածնի մոխրաբլուր, Ակնաշեն, Առատա-
շեն, Թեղուտ, Մեծամոր և այլն), որոնք Ք.ա. V-III հազ. 
որոշակի հաջորդականությամբ տարածքներ են զբա-
ղեցրել Քասախ գետի և նրա վտակների ավազանում:

Զվարթնոցի վաղբրոնզեդարյան 
դամբարանադաշտը և բնակա-
տեղին, թերևս, դադարել են գոր-
ծել Ք.ա. XXIV-XXIII դդ., երբ էկոլո-
գիական, սոցիալական, տնտե-
սական, էթնիկական և այլ գոր-
ծոնների արդյունքում անկում է 
ապրել Հայկական լեռնաշխարհի 
կուրարաքսյան վաղերկրագործա-
կան մշակույթը:

Սկսած այս փուլից առնվազը 
300-400 տարի, ինչպես Հայկա-
կան լեռնաշխարհի հիմնական 
մասը, այնպես և Զվարթնոցի տա-
րածքը, ըստ ամենայնի, դարձել է 
պարբերաբար տեղաշարժվող կի-
սաքոչվոր-անասնապահ ցեղերի 
ժամանակավոր կայանատեղի-
արոտավայր: Այդ են վկայում 
Զվարթնոցից և հարակից տա-
րածքներից գտնված թռեղք-վա-
նաձորյան միջինբրոնզեդարյան 
մշակույթին վերաբերող նյութերի 
մնացորդները և այդ փուլին 
բնորոշ գունազարդ խեցեղենը՝ 
նարնջագույն մակերեսին սև 
ներկով արված երկրաչափական 
բնույթի զարդամոտիվներով:

 

Միջինբրոնզեդարյան՝ թռեղք-վանաձորյան մշակույթին պատկանող խեցեղեն Զվարթնոցի տարածքից                 

Զվարթնոցից և մերձակայքից Ք.ա. XVIII-XVI դդ. վերաբերող հնագիտական նյութեր առայժմ չեն հայտ-
նաբերվել, սակայն կասկածից վեր է, որ այդ փուլում ևս քննարկվող տարածքը բնակեցված է եղել: Այդ են 
վկայում տեղում գտնված և ուշ բրոնզի շրջափուլի լճաշեն-մեծամորյան մշակույթին (Ք.ա. XV-XIII/XII դդ.) 
պատկանող կավանոթների օրինակները, որոնք միջինբրոնզեդարյան՝ սևան-արցախյան, կարմիրբերդյան և 
վան-ուրմիական միջինբրոնզեդարյան մշակութային խմբերի խեցեգործական ավանդույթների փոխառնման, 
ընդօրինակման, մշակման և կատարելագործման  արդյունքն են:

     

    
                 

 Կյանքն այս տարածքում հաջորդաբար շարունակվել է նաև վաղ երկաթի շրջափուլում (Ք.ա. XI-IX դդ.): 
Սա մի ժամանակահատված էր, երբ Հայկական լեռնաշխարհի ձևավորված վաղպետական կազմավորում-
ները (Հայասա-Ածծի, Արմե-Շուբրիա, Ալզի, Դայանե-Դիաուխի, Էթիունի և այլն) թևակոխել էին սոցիալ-
քաղաքական և էթնոմշակութային զարգացումների նոր փուլ, ինչն ուղեկցվել է նաև քաղաքագոյացման 
(ուրբանիզացիա) գործընթացներով: Անկասկած այդ երևույթներից անմասն չի մնացել նաև Զվարթնոցի 
տարածքը, որը Ք.ա. I հազ. սկզբին, ըստ սեպագիր սկզբնաղբյուրների տվյալների, պետք է որ լիներ Էթիունի 
անունը ստացած ցեղային համադաշնության կազմում: Այս ենթադրության օգտին են խոսում նաև տարածքի 
վաղերկաթեդարյան գտածոները:

Այս փուլի բնակավայրի հետքեր Զվարթնոցում և հարակից տարածքներում առայժմ չեն հայտնաբերվել: 
Այսուհանդերձ, համաժամանակյա դամբարանային նյութերի առկայությունը հուշում է ժամանակին դրա 
հնարավոր գոյության մասին:

Վաղերկաթեդարյան խեցեղենի օրինակներ Զվարթնոցից և հարակից տարածքներից

Ուշբրոնզեդարյան խեցեղեն Զվարթնոցից և հարակից տարածքներից

ԶՎԱՐԹՆՈՑԻ ՏԱՐԱԾՔԸ 
ՎԱՆԻ ԹԱԳԱՎՈՐՈՒԹՅԱՆ 
(ՈՒՐԱՐՏՈՒ) ԿԱԶՄՈՒՄ ԵՎ 
ԱՆՏԻԿ ԴԱՐԱՇՐՋԱՆՈՒՄ

Զվարթնոցի տարածքը կարևոր դեր է ունեցել նաև Ք.ա. VIII-VII 
դդ.՝ Վանի թագավորության (Ուրարտու) շրջանում: Հայկական 
լեռնաշխարհի կենտրոնական և հյուսիսարևելյան շրջանների 
հետ, այն ներառվել է Վանի թագավորության (Ուրարտու) սահ-
մաններում Ք.ա. VIII դ. առաջին քառորդին, Արգիշթի I-ի (Ք.ա. 786-
764 թթ.) կառավարման շրջանում: Զվարթնոցից ոչ հեռու 
տեղակայված էջմիածին, Հայկավան (պատմական՝ Արմավիր), 
Դավթի բլուր, Բամբակաշատ, Սարդարապատ, Ջանֆիդա բնա-
կավայրերից հայտնաբերված Ք.ա. VIII-VII դդ. ուրարտական 
սեպագրերն ու pulusi-կոթողները դրա մասին են վկայում: 1900 թ. 
Զվարթնոցի պեղումների ժամանակ հենց տաճարի հարավային 
մուտքի մոտ հայտնաբերվել է նաև Ռուսա II-ի (մոտ Ք.ա. 685-645 
թթ.), 2,70х0,63х0,36 մ չափեր ունեցող, վերին մասը՝ կիսաշրջա-
նաձև, ստորին մասը՝ ելուստավոր բազալտե pulusi-կոթողը 47 
տող սեպագիր արձանագրությամբ:      

Լավ պահպանված տեքստը, հայտնում է. 
«Խալդի աստծուն՝ տիրոջը, այս քարակոթողը Ռուսան՝ Արգիթիի 

որդին, կանգնեցրեց: Խալդյան զորությամբ Ռուսան՝ Արգիշթիի որ-
դին ասում է. Կուարլինի-հովիտ երկրի հողատարածքն անմշակ 
էր, այնտեղ ոչինչ չկար: Ինչպես Խալդին հրամայեց, այնպես էլ ես 
այս խաղողուտը տնկեցի, վարած ու ցանած արտ, նոր պտղատու 
այգի տնկեցի: Քաղաքը նոր մարդկանցով վերաբնակեցրի (?): 
Իլդարունիա գետից ջրանցք անցկացրի «Ումեշինի» անվամբ:  
Երբ Ռուսայական հովիտը սկսի ոռոգվել թող ուլ մատաղ արվի 
Խալդիին, թող ոչխար զոհաբերվի Թեյշեբային, ոչխար՝ Շիվինիին, 
šehadie (?)`Անիկուին: 

Ռուսան՝ Արգիշթիի որդին, արքա է հզոր, արքա է մեծ, արքան է 
տիեզերքի, արքան՝ Բիայնա երկրի, արքաների արքան է, տերը Տուշպա 
քաղաքի: Ռուսան՝ Արգիշթիի որդին ասում է. ով այս քարակոթողը 
ոչնչացնի, ով կոտրի, ով տեղահան անի, ով հողով ծածկի, ով ջուրը 
նետի, ով օտար մեկը ասի «Այս ամենը ես եմ կատարել», ով իմ անունը 
ջնջի ու (տեղն) իր անունը դնի, բիայնացի լինի նա թե թշնամի, թող 
Խալդին, Թեյշեբան, Շիվինին (և մյուս) բոլոր աստվածները ոչ անունը 
նրա, ոչ ընտանիքը, ոչ էլ սերունդը երկրի վրա չթողնեն»: 

Արձանագրությունը կարևոր տեղեկատվություն է պարունակում 
Զվարթնոցի և հարակից տարածքների Ք.ա. VII դ. կեսի իրավիճակի ու 
գործընթացների վերաբերյալ: Տեքստից պարզ է դառնում, որ այստեղ 
գոյություն է ունեցել Կուարլինի-հովիտ անվամբ երկրի մի բնակավայր, 
որը Ռուսա II-ի կողմից գրավվել ու վերաբնակեցվել է տերության այլ 
շրջաններից բերված բնակչությամբ: Ռուսա II-ի հրամանով տեղում նոր 
ցանքատարածքներ են յուրացվել, այգիներ, խաղողուտ տնկվել ու 
դրանք ոռոգվել են Իլդարունիա (հավանաբար՝ Հրազդան) գետից 
անցկացված և «Ումեշինի» անունը կրող ջրանցքի ջրերով: Կարևոր է 
նաև այն հանգամանքը, որ տեքստում ուրարտական գերագույն 
աստվածների շաքում 2 անգամ հիշատակվում է նաև տեղական 
Անիկու աստվածությունը, որին զոհեր են մատուցվել: Վերջինիս անունը 
հայտնի է նաև Կարմիր բլուրից հայտնաբերված սեպագիր տեքստից: Միևնույն ժամանակ Անիկուն 
բացակայում է Վանի Մհերի դուռ կոչվող ժայռին Իշպուինի և Մենուա արքաների թողնված Ք.ա. IX դ. վերջին 
քառորդի ուրարտական դիցարանի սեպագիր ցանկում, ինչն էլ ենթադրել է տալիս, որ այդ աստվածությունը 
ներառվել է ուրարտական պանթեոն Արարատյան դաշտը Վանի թագավորության (Ուրարտու) 
սահմաններում ընդգրկելուց հետո: Կա մի ուշագրավ հանգամանք ևս: Զվարթնոցի տաճարական համալիրի  
տարածքը, ըստ Ռուսա II-ի, եղել է Կուարլինի-հովիտ (ըստ սկզբնաղբյուրի՝ Kuarlini-hubi) անունը կրող երկրի 
կազմում: Այդ տեղանվան ոչ սովորական կազմությունը (hubi՝ «հովիտ» հավելումով) ենթադրել է տալիս, որ 
երկրի հիմնական անունը Կուարլինին է, իսկ hubi՝ «հովիտ» հավելումը, ըստ ամենայնի, խորհրդանշել է 
տեղանքը: Այս առումով, Կուարլինի անվանումը մեկ այլ ենթադրության հիմք է տալիս: Բանն այն է, որ 
ուրարտական դիցարանում Ք.ա. IX դ. վերջից հիշատակվում է Կուերա աստվածությունը, որը, ըստ 
մասնագետների, ջրերի, առուների, ջրանցքների, աղբյուրների հովանավոր աստվածն էր: Կուարլինի-հովիտ 
երկրանվան առաջին բաղադրիչի հիմքը՝ «Kuar-» բառարմատն է, որը մոտ է ուրարտական այդ 
աստվածության անվանը: Եվ, քանի որ, Զվարթնոցի հարակից տարածքներում ինչպես հնում, այնպես և 
այսօր առատ են աղբյուրներն ու գետերը (Հրազդան, Քասախ, Մեծամոր, դրանց մեծ ու փոքր վտակների 
ցանցը և արտեզյան ջրերը), չի բացառվում, որ Կուերայի պաշտամունքը կարող էր տարածված լինել նաև 
քննարկվող տարածքում և հիմք հանդիսանար երկրանվան ձևավորման համար: Ուստի, եթե վարկածը 
ենթադրելի է, ապա «Կուարլինի-հովիտ» երկրանունը հայերեն պիտի որ ունենա «Գետերի, ջրերի հովիտ կամ 
Ջրառատ հովիտ» իմաստային ծանրաբեռնվածությունը: 

Ռուսա II-ի սեպագիր կոթողը 
հայտնաբերման պահին (1900 թ.) և տեսքն 
այսօր

Զվարթնոցի տուֆե տառապանը՝ խաղող ճզմելու հարմարանքը

Զվարթնոցում և հարակից տարածքներում հետագայում իրա-
կանացվելիք հետազոտություններն ու պեղումները հնարավորություն 
կտան ավելի կոնկրետ խոսել ինչպես տեղի մինչուրարտական և 
ուրարտական շրջանի բնակավայրի, այնպես նաև նրա բնակիչների 
կենսակերպի, հավատալիքների, էթնիկ պատկանելության, մշակույթի 
ու, անշուշտ նաև, երկրանվան ստուգաբանության խնդիրների  շուրջ:

Ամեն դեպքում, Զվարթնոցի տարածքում հայտնաբերված անտիկ 
դարաշրջանի նյութական մշակույթի եզակի գտածոները (շրջանաձև 
տառապան, եռաշուրթ, միականթ սափոր, քառանիստ, քանդակազարդ 
քարաբեկոր և այլն) թույլ են տալիս ենթադրել, որ Վանի թագա-
վորության անկումից հետո էլ այս տարածքում կյանքը շարունակվել է: 
Մասնավորապես այդ է վկայում Զվարթնոցի պեղումների ժամանակ 
հայտնաբերված տուֆե տառապանը՝ խաղող ճզմելու շրջանաձև 
հարմարանքը: Նման տառապանները լայն տարածում են ունեցել 
Մերձավոր Արևելքի անտիկ շրջանի հուշարձաններում, պեղվել են նաև 
Հայաստանի համաժամանակյա  հնավայրերում և թվագրվում են Ք.ա. 
IV/III – Ք.հ. II/III դդ.:

Զվարթնոցի վաղմիջնադարյան հնձանահորը

Զվարթնոցի տաճարի ընդհանուր տեսքը (ըստ Թ. Թորամանյանի)

ԶՎԱՐԹՆՈՑԻ ՏԱՃԱՐԸ  
(ՍԲ. ԳՐԻԳՈՐԻ ԵԿԵՂԵՑԻՆ)

IV-VII դդ. առանձնակի դեր ու նշանակություն են ունեցել 
անտիկ շրջանի ճարտարապետակաշինարարական ձևերի 
վերամշակման և վաղմիջնադարյան հայկական ճարտարա-
պետական մշակույթի ձևավորման գործում: Դրա գլուխ-
գործոցը Զվարթնոցի տաճարն էր՝ Առապարի Սբ. Գրիգոր 
եկեղեցին:

Վերը բերվածը տվյալները ցույց է տալիս, որ Զվարթնոցի 
տաճարի կառուցման տեղի ընտրությունը պատահական 
կամ կամայական չի եղել: Հուշարձանի պատմաճարտարա-
պետական համալիրի ամենաակնառու շինությունը՝ տա-
ճարն է, Սբ. Գրիգորի եկեղեցին: Այն կառուցվել է հայոց 
Ներսես III Տայեցի կաթողիկոսի օրոք, շուրջ 10 տարվա 
ընթացքում՝ 643-652 թթ.: VII դ. պատմիչ Մովսես Կաղան-
կատվացու խոսքերով Սբ. Գրիգոր Լուսավորչի այդ «բազ-
մապայծառ եկեղեցին» օծվել է 652 թ.: Ըստ ավանդության, 
Բյուզանդիայի Կոնստաս II կայսրը (629-668 թթ.) ներկա է 
եղել այդ արարողությանը և այնքան է հավանել կառույցը, որ 
որոշել է իր հետ Բյուզանդիա տանել նրա ճարտարապետին՝ 
նման մի շինություն իր մոտ կառուցելու նպատակով: Սա-
կայն ճարտարապետը, ըստ հաղորդումների, ճանապարհին 
հիվանդացել է ու խորհրդավոր պայմաններում մահացել: 
Որոշ ուսումնասիրողներ ենթադրում եմ, որ նրան ճանա-
պարհին թունավորել են, որ Զվարթնոցի կրկնօրինակը Բյու-
զանդիայում չհայտնվի:   

Իր համարձակ մտահաղացմամբ, շքեղությամբ, վեհու-
թյամբ, դիրքով, չափերով, ճարտարապետաշինարարական 
լուծումներով ու բարձրարվեստ քանդակների մարդկային, 
բուսական, կենդանական ու երկրաչափական պատկերների 
ճոխ հորինվածքներով՝ այն բացառիկ է վաղ միջնադարի 
հայկական ճարտարապետության մեջ:     

Զվարթնոցի տաճարի հատակագիծը (ըստ Թ. Թորամանյանի)

Տաճարը կառուցվել է յոթաստիճան պատ-
վանդանի կենտրոնում, եռաստիճան, իրար 
վրա տեղադրված և հաջորդաբար նվազող, 
միասնական, երեք գլանաձև ճարտարա-
պետական ծավալների տեսքով: Ունեցել է 5 
մուտք, մոտ 49 մ բարձրություն և 35,75 մ 
տրամագիծ։ Պատերի հաստությունը եղել է 
մոտ 1,0 մ է: Կարծիք կա, որ Զվարթնոցի 
տաճարի հատակագծային լուծման հիմքում, 
թերևս, ընկած է Աստծո ձեռան պատկերը: 
Վեհարանն ու կից հատվածը ափն են ու 
դաստակի մի մասը՝ կառույցի արևելքում, 
մատները՝ հինգ մուտքերն են հյուսիսում, 
հարավում և արևմուտքում: Վերնամասում 
տաճարն ավարտվել է գմբեթի սրածայր 
վեղարով, որը ծածկվել է կարմիր, աղյուսա-
գույն, միացման անկյուններում նաև դրոշմա-
զարդ կղմինդրներով:

Արտաքուստ շրջանաձև թվացող կառույցն 
իրականում բազմանկյուն է եղել։ Հորինվածքի 
առաջին հարկը 32 նիստանի է, երկրորդը` 16, 
երրորդը` 8: Նիստերից յուրաքանչյուրին ար-
ված են լուսամուտի մեկական շրջանաձև, 
կամարակապ բացվածքներ: Ճոխ հարդարան-
քով առանձնացել է առաջին հարկը, որի 
ճակատային վերին մասն ընդգրկող գոտին 
զարդարված է եղել խաղողի որթերով ու ող-
կույզներով, 32 ծավալային նռներով և նռնենու 
ճյուղերով, իսկ աղեղնաձև որմնակամարների 
միացման հատվածը՝ հոգևոր և աշխարհիկ 
անձանց 32 բարձրաքանդակներով: Մասնա-
գետները ենթադրում են, որ դրանք կառույցի 
շինարար վարպետներն են: Պահպանվել է 
ընդամենը 9-ը բարձրաքանդակ, որոնցից մեկի 
վրա փորագրված է «Յոհան»՝ Հովհան, անունը: 
Կարծիք կա, որ նա է տաճարի ճարտարա-
պետը։

Զվարթնոցի տաճարի տանիքի կղմինդրների 
պահպանված օրինակներ

Զվարթնոցի արևային ժամացույցը

Առանձնակի հետաքրքրություն է ներկայացնում տաճարի հարավային մուտքի մոտ, փլատակներում 
պեղված արևի ժամացույցը: Միջնադարյան Հայաստանի եկեղեցիների վրա հաճախ են հանդիպում 
կիսաշրջանաձև արևային ժամացույցների փորագրումներ: Շրջանաձև օրինակները հազվադեպ են: 
Զվարթնոցի արևային ժամացույցը հենց այդպիսին է: Որպես օրենք, արևային ժամացույցներն ուղղված են 
ճիշտ դեպի հարավ: Այս հանգամանքը կարծես ըմբռնելի է դարձնում Զվարթնոցի ժամացույցի բոլորությունը: 
Բանն այն է, որ վերջինս տեղադրվել է հարավային ճակատի կենտրոնական նիստի վրա, շքամուտքից 
անմիջապես վեր, բոլորաձև պատուհանների շարքում և դրանց հաջորդականությունը պահելու միտումն էլ 
թելադրել է ժամացույցի ձևը: Նրա շրջանաձև վահանակի վերին կեսին հայերեն արձանագրություն կա. 
«Աղաւթեսցեն առ Տէր ամենայն սուրբ ի ժամ ընդունելի» («Աղոթքն ամեն սուրբ ժամ ընդունելի է Տիրոջը») 
բովանդակությամբ: Ժամացուցի շրջագծի ստորին հատվածում, ձախից աջ, թվերի փոխարեն, տրված են 1-ից 
12-ը ներկայացնող կեսօրվա ժամերի հայերեն տառային համարժեքները, իսկ ժամանակին կենտրոնում 
տեղադրված ձողի ստվերի շարժով հաշվվել է օրվա կոնկրետ  ժամը:          

Երկրորդ ու երրորդ հարկերը ճարտարապետական առումով կրկնել են կառույցի ընդհանուր ձևերն ու 
հորինվածքի տրամաբանությունը և, միևնույն ժամանակ,  ունեցել առավել զուսպ ձևավորում, հիմնականում՝ 
սլացիկություն ու վեհություն հաղորդելով շինությանը։ 

Տաճարը ներքուստ խաչաձև, կենտրոնագմբեթ կառույց է՝ 4 հավասար խաչաթևերով։ Թևերից արևելյանը 
հոծ է և ներառում է բեմը, իսկ մնացած երեքը՝ լուծված են 6-ական սյուների կիսաբոլոր կամարաշարերի 
միջոցով։ Առանձնանում են տաճարի արծվաքանդակ զանգվածեղ խոյակները, որոնք պսակում են 4 
խորանների անկյուններում կանգնեցված 8 կամարաղեղների գլանաձև  սյուները: Տաճարի ներքին 
հարդարանքին ժամանակին առավել շուք ու վեհություն են տվել արևելյան խորանի որմնանկարները և 
ներքին կամարների, խոյակների, քիվերի, բարավորների նուրբ քանդակազարդերը:

Զվարթնոցի տաճարի ներքին և արտաքին հարդարանքի մասեր

Միջնադարի հայ պատմիչները Զվարթնոցի (Սբ. Գրիգորի) տաճարը հիշում են առանձնակի հպար-
տությամբ ու գովեստով: Մովսես Կաղակատվացին այն անվանում է «…բազմապայծառ եկեղեցի…», Սեբեոսը 
ներկայացնում որպես «…զարմանալիորեն չքնաղ, արժանի պատվին Աստծո…», Սամվել Անեցին փառա-
բանում՝ «…լուսազարդ հրաշալի Սբ. Գրիգոր…», Ստեփանոս Տարոնեցի Ասողիկը բնութագրում որպես «…
հրաշապայծառ եկեղեցի…»,  իսկ Մխիթար Այրիվանեցին որակում՝ «…տիեզերքին զարմանք պատճառող 
Առապարի Սբ. Գրիգոր…»: Տաճարն իրոք այնքան կատարյալ էր, գեղեցիկ, վեհ ու տպավորիչ, որ հետագա 
տարիներին նրա օրինակով նմանատիպ բոլորաձև եկեղեցիներ կառուցվեցին միջնադարյան Հայաստանի 
մի շարք վայրերում: 

Արդեն VII դ. արտաքին կլոր հատակագծով, ներքուստ խաչաձև հիմքով, կենտրոնագմբեթ եկեղեցիներ 
կառուցվեցին Գառնիում (Սբ. Սիոն), Իրինդում (Սբ. Աստածածին), Արագածում (Սբ. Երրորդության), 
Եղվարդում («Զորավար»՝ Սբ. Թեոդորոսի), Պատմական Հայոց Տայք նահանգի Բերդացփոր գավառի  Բանակ 
(այժմ՝ Փենեք, Թուրքիա) բնակավայրի մոտ: IX-XI դդ. դրանց ավելացան նաև Բագարանի (Շուշանիկի), 
Մարմաշենի (Կլոր), Անիի (Հովվի, Աբուղամրենցի՝ Սբ. Գրիգորի, Փրկչի, Գագկաշենի՝ Սբ. Գրիգորի), Խծկոնքի 
(Սբ. Սարգիսի), Մակարավանքի (Սբ. Աստվածածնի), Սանահնի (Սբ. Գրիգորի) եկեղեցիները:

Զվարթնոցի առաջին հարկի պատաշարի հավաքված բեկորների մի մասը

Զվարթնոցի տաճարի ճարտարապետական ուրույն ոճի ազդեցության տակ միջնադարում նմանատիպ 
եկեղեցիներ հայտնվեցին նաև Անդրկովկասում: Դրանցից էին Լյակիթի տաճարական կառույցը (VII դ.) 
պատմական Աղվանքում (ներկայիս Ադրբեջանի հյուսիսարևելքում) և Սամցերիսի վանական համալիրի բո-
լորաձև տաճարի ավերակները (X-XI դդ.) Մեգրելիայի Նոջիխևի գյուղի մերձակայքում (ներկայիս Վրաստանի 
արևմուտքում): 

Զվարթնոցի տաճարը կանգուն է մնացել երեք դարից ավելի և կործանվել է X դարում: Այն արդեն 
ավերակ էր, երբ Ստեփանոս Տարոնեցին (Ասողիկը) գրում էր իր «Պատմութիւն տիեզերական»-ը և տեղե-
կություններ հաղորդում Զվարթնոցի տաճարի մասին՝ չհիշատակելով ավերման պատճառները: Այդ 
հանգամանքը, մինչ օրս, տարակարծությունների առարկա է դարձել։

Անիի Սբ. Գրիգոր (Գագկաշեն՝ X-XI դդ.) զվարթնոցատիպ եկեղեցու ավերակները

 Զվարթնոցի տաճարի կործանման հիմնական վարկածները երկուսն են` արաբական արշավանքները 
կամ ավերիչ երկրաշարժը: Առավել հավանականը՝ երկրաշարժն է, թեև կառուցելիս Ներսես III Տայեցին և 
վարպետները հավատացած էին, որ այն կանգուն կմնա 1000 տարի՝ մինչև Քրիստոսի երկրորդ գալուստը: 
Այսուհանդերձ, իրականությունն այն է, որ պեղումների ժամանակ հնավայրի տարածքում բացվել են մեծ 
հրդեհների հետքեր, ինչն անուղղակի կերպով հուշում է տաճարը կործանելու վաղ փորձերի մասին: 
Տեսակետ կա, որ արաբները պատերի հանգուցային հատվածներից ժամանակի ընթացքում հեռացրել են 
կառույցի հիմնական ծանրությունը կրող հիմնաքարերը, ինչի արդյունքում տաճարն աստիճանաբար կորցրել 
է ամրությունը և  երկրաշարժի ժամանակ փլուզվել սեփական ծանրությունից: Կործանումից հետո շուրջ 1000 
տարի Զվարթնոցի տաճարական համալիրը մնել է մոռացության ու անհայտության մեջ:

Տայքի Բանակ (VII դ.) զվարթնոցատիպ եկեղեցու ավերակները

Ջրատար կավե խողովակի մաս և կենցաղային առարկաներ (փարչ, ճրագաման) վաղմիջնադարյան Զվարթնոցից

Վաղմիջնադարյան իրեր մնացորդներ  Զվարթնոցի հոգևոր և աշխարհիկ կառույցների պեղումներից

ԶՎԱՐԹՆՈՑԻ ՀՈԳԵՎՈՐ ԵՎ ԱՇԽԱՐՀԻԿ ՄՅՈՒՍ 
ԿԱՌՈՒՑՆԵՐԸ

XX դ. սկզբից Զվարթնոցում իրականացված պեղումները տաճարի հետ միասին լույս աշխարհ են բերել 
նաև կաթողիկոսական պալատը՝ օժանդակ շինություններով (վանականների խցեր, բաղնիք), IV-VI դդ. 
միանավ եկեղեցու հիմքեր, միջնադարյան աշխարհիկ կառույցների մնացորդներ, հնձան և այլն:

Կաթողիկոսական պալատը սրբատաշ կարծր տուֆով կառուցված ուղղանկյուն շինություն է: Միջանցքով 
անջատված փոխուղղահայաց կառույցների ծավալներով, այն եզրափակում է տաճարի բակը հարավից և 
արևմուտքից: Հատակագիծը գրեթե քառակուսաձև է։ Այս պալատում է ապրել ու գործել է Ներսես III Տայեցի 
կաթողիկոսը և նրա օրոք, մի որոշակի ժամանակահատված, Զվարթնոցի պալատը վերածվել է նաև 
կաթողիկոսանիստի: Կառույցի արևմտյան թևը, որը կաթողիկոսկան պալատի հանդիսությունների հատվածն 
է հանդիսացել, ունեցել է իրար կից փայտածածկ ամառային և թաղակապ ձմեռային դահլիճներ: Արևելյան 
թևը կազմված է եղել բնակելի սենյակներից, բաղնիքից, IV-VI դդ. թվագրվող միանավ եկեղեցուց և տաճարին 
նայող սյունազարդ սրահից: Կաթողիկոսի գահասենյակը գտնվել է վերջինիս և բնակելի ու ծառայողական 
հատվածների միջև։ Այս շինության մեջ օգտագործվել են թաղակապ ծածկը պահող որմնահեցեր, որոնցով 
կազմվել են կամարաձև որմնախորշերը: Գահասենյակը, առավելապես, նախատեսված է եղել համազգային 
հոգևոր տոների և կաթողիկոսի կարևոր հանդիպումների համար։ Ինչպես տաճարի, այնպես և 
կաթողիկոսական պալատի շինարարության ժամանակ օգտագործվել են տարբեր որակների և երանգների 
տուֆեր, չեչաքար, փրփրաքար (պեմզա), վանակատ և այլն։ Ըստ Սեբեոս և Հովհաննես Դրասխանակերտցի 
պատմիչների հաղորդումների, Ներսես III-ի հանձնարարությամբ Զվարթնոցի կաթողիկոսական պալատի 
շրջակայքը բարեկարգվել է, այգիներ ու ծաղկաստաններ են տնկվել: Այդ կառույցը վաղմիջնադարյան 
Հայաստանից առայժմ հայտնի քաղաքացիական ամենամեծ շինությունն է: Պեղումների ժամանակ 
հայտնաբերված սնդկամանի, խճանակարի, տարբեր կավանոթների, ինչպես նաև մետաղական բազմաթիվ 
առարկաների մի մասը (երկաթե դանակներ, դաշույններ, խոփերի մասեր, գամեր, ջահերի հարմարանքներ, 
դռների փականներ, բրոնզե բանալիներ և այլն), ըստ ամենայինի, հենց այս տարածքից են:

Բաղնիքը գտնվել է կաթողիկոսական պալատի արևելյան թևի վերջում և աշխահիկ կառույցներից 
ամենամոտն էր տաճարին։ Այն բաղկացած է եղել հասարակական (ընդհանուր) ու մասնավոր սենյակներից, 
առաջինը՝ թերևս, աշխարհիկ անձանց ու շարքային, ցածրաստիճան հոգևորականների, իսկ երկրորդը՝ 
բարձրաստիճան այրերի համար։ Ինչպես անտիկ շրջանի Արտաշատի և Գառնիի բաղնիքները, սա ևս կրկնել 
է Հունաստանում և Հռոմում տարածված «հիպոկաուստ» համակարգը: Վառարանը գտնվել է սալապատ 
հատակի տակ, որտեղից ջերմությունն աստիճանաբար տարածվել է բաղնիքի սենյակներով՝ հանդերձա-
րանից մինչև զով լողասենյակը, հաջորդաբար անցնելով տաք լողասենյակով, գոլ բաժանմունքով ու 
շոգեբաղնիքով: Բաղնիքի ջուրը կավե խողովակներով բերվել է մոտակա բլուրների աղբյուրներից: Այդ 
խողովակների մի մասի մնացորդները պահպանվել են կաթողիկոսական պալատի արևելյան կողմում:

Պեղումների ընթացքում Զվարթնոցի տաճարի արևմտյան մուտքի մոտ բացվել է նաև մշակված քարերով 
շարված, գլանաձև կառուցվածքով և շուրջ 49 մ խորությամբ ջրհոր, որն այժմ ցամաք է: Պատմություններ 
կան այն մասին, որ ջրհորի պեղումների ընթացքում, պարանով կապվել ու դրա հատակն է իջել Խ. վրդ. 
Դադյանն ու այնտեղից մարդկային ոսկորների մնացորդներ հանել: Ամեն դեպքում ջրհորի մասին 
մեկնաբանությունները տարբեր են: Որոշ ուսումնասիրողներ չեն բացառում, որ այն կարող է կառուցված 
լինել տաճարից շատ առաջ և վերաբերել Վանի թագավորության (Ուրարտու) շրջանին, երբ այստեղ 
շինարարական գործունեություն է ծավալել և ջրանցք անցկացրել Ռուսա II-ը: ժամանակի ընթացքում 
բացված ջրհորի մեջ հող ու փոշի է լցվել և նրա խորությունն այսօր կազմում է ընդամենը 40 մ: 

IV-VI դդ. միանավ բազիլիկ եկեղեցու հիմքերը բացվել են բաղնիքից հարավ: Պեղումներն իրականացվել 
են 1930-ականներին: Զվարթնոցի հնագույն բազիլիկ եկեղեցու ավերակների մեջ պեղվել են նաև այրված 
մակերեսներով սյան 3 խարիսխներ: Սրանցից ոչ հեռու ժամանակին գտնվել են նաև մշակված ուղղանկյուն 
քարերին արված 2 բարձրաքանդակներ՝ աշխարհիկ տեսարաններով: Իրենց ձևով և մշակման մանրա-
մասներով ինչպես խարիսխները, այնպես և բարձրաքանդակները նման չեն Ներսեսյան տաճարի և 
համաժամանկյա մյուս շենքերի կերտվածքներին: Ըստ ամենայնի, վերջիններս պատկանել են մի հին 
շինության, որը քանդվել է V դ. մինչզվարթնոցյան շինարարության ժամանակ: Այս հանգամանքը Կ. Ղաֆա-
դարյանին թույլ է տվել եզրակացնել, որ Զվարթնոցի տարածքում IV-VI դդ. միանավ բազիլիկ եկեղեցուց 
բացի, գոյություն է ունեցել աշխարհիկ բարձրաքանդակներով մի սյունազարդ շենք ևս, որի դերն ու 
գործառույթն առ այօր անհայտ են: 

 IV-VI դդ. միանավ բազիլիկ եկեղեցին փոքր չափեր է ունեցել և կարծիք կա, որ նրա նախնական 
փայտաշեն օրինակն արագ կառուցվել է քրիստոնեության ընդունումից անմիջապես հետո, IV դ.՝ ավերված 
հեթանոսական մեհյանի տեղում: V-VI դդ. կառույցը վերաշարվել է սրբատաշ քարով: Շինության միայն 
արևելյան մասն է պահպանվել իր խորանով, իսկ արևմտյան մասը՝ հիմնովին քանդվել է Ներսես III-ի 
շինարարական աշխատանքների ժամանակ, երբ այնտեղ կառուցվել են միաբանների խցերը:  

Եկեղեցու հիմքերից հարավ տեղակայվել է տաճարական համալիրի հնձանը: Այն բացել է Թ. 
Թորամանյանը 1931 թ., սակայն հիվանդության պատճառով չի կարողացել ավարտել պեղումները: Դրանք 
1958 թ. շարունակել է  Ս. Տեր-Ավագյանը: Հնձանի պեղումներն ավարտել է «Զվարթնոց» թանգարանի 
տնօրեն Վ. Հարությունյանը 1980-ական թթ.: Ժամանակին հնձանը սրբատաշ քարերով շարված հաստ 
պատերով, ուղղանկյունաձև հատակագծով, 19,0 х 32,6 մ2 մակերեսով, փայտածածկ, եռանավ կառույց է եղել՝ 
բաղկացած 2 մեծ բաժանմունքներից և դրանց միջև առկա երկար միջանցքից: Ունեցել է 5 մեծ 
հնձանահորեր ու խաղողի ճզմման յոթ հարթակներ: Դրանք ժամանակին սվաղված են եղել կրաշաղախով: 
Միևնույն ժամանակ հարթակներն ունեցել են որոշակի թեքություն դեպի հնձահորերը: Հարթակների վրա 
խաղողը տրորվել է և ստացված հյութն առվակների միջով հոսել հորերի մեջ: Վերջիններիս սալարկված և 
կրասվաղ հատակներին արվել են լրացուցիչ խորացումներ, ուր գինու պատրաստման ընթացքում հավաքվել 
է քաղցուի նստվածքը: Հորերի ընդհանուր տարողությունը մոտ 22.000 լ է: Դատելով այն բանից, որ հորերը 
միանման ձև ու չափեր չունեն, պետք է ենթադրել, որ դրանք նախատեսված են եղել խաղողների տարբեր 
տեսակներից, զանազան համի և թնդության գինիների պատրաստման համար: Մասնագետները կարծում 
են, որ կաթողիկոսական պալատի արևմտյան հատվածի ներքնահարկում գտնվել է գինու մառանը, ուր 
ժամանակին զետեղված են եղել 500-600 լ տարողությամբ մի քանի տասյնակ կարասներ: 

ԶՎԱՐԹՆՈՑԻ ՏԱՃԱՐԱԿԱՆ 
ՀԱՄԱԼԻՐԸ X Դ. ԱՎԵՐԻՉ 
ԵՐԿՐԱՇԱՐԺԻՑ ՀԵՏՈ

Զվարթնոցի տաճարական համալիրի ճարտարապետաշինարարա-
կան խնդիրներով ու ընդհանուր պատմությամբ զբաղվող մասնագետ-
ներին միշտ էլ հետաքրքրել է հուշարձանի վիճակն ու ճակատագիրը X 
դ. երկրաշարժից հետո: Այդ առումով, թեև զարգացած միջնադարի հայ 
պատմիչները (Սամվել Անեցի, Մխիթար Այրիվանեցի, Կիրակոս 
Գանձակեցի, Վարդան Բարձրաբերդցի և այլոք) անգամ տաճարի 
կործանումից 2-3 դար անց էլի մեծ հիացմունքով են ներկայացրել նրա 
երբեմնի վեհությունն ու բարեմասնությունները, այսուհանդերձ, ոչինչ 
չեն հաղորդել իրենց ժամանակներում դրա տեղում նշմարվող 
ավերակների կամ պահպանված բնակավայրի մասին: Իսկ որ այդ-
պիսին տևական ժամանակահատված գոյություն է ունեցել, ուղղակի 
վկայում են Զվարթնոցի և հարակից տարածքների պեղումներից 
հայտնաբերված զարգացած և ուշ միջնադարի նյութական մշակույթի 
մնացորդները: Դատելով զարգացած միջնադարին (VIII/IX – XIII/XIV դդ.) 
վերաբերող գտածոներից, տաճարական համալիրի և՛ գոյության օրոք, 
և՛ կործանման պահին, և՛ դրան հաջորդած ժամանակներում (անգամ 
մոնղոլական արշավանքների դժնյա տարիներին) այս տարածքում 
մշտապես եղել է գործուն և բավական բարձր սոցիալական կար-
գավիճակ ունեցող բնակավայր, որտեղ օգտագործվել են միջնադարյան 
Հայաստանի Դվին և Անի մայրաքաղաքներին բնորոշ բարձրարվեստ 
շողյուն հախճապակե թասեր և ջնարակված քրեղաններ, սափորներ, 
կարասներ ու դրանց դրոշմազարդ խփեր, ապակե գավաթներ, ապակե 
գունավոր ապարանջաններ և այլն:

Ըստ որում դատելով Զվարթնոցի տարածքում տարբեր ժամանակ-
ներում պեղված և ուշ միջնադարին (XV-XVII դդ.) վերաբերող նյութերից 
(կապույտ, կանաչ և փիրուզագույն ջնարակված անոթների մասեր, 
կավե ծխամորճերի բեկորներ, պղնձե սափոր և այլն), խնդրո առարկա 
բնակավայրը գործել է նաև Լենկ-Թեմուրի (XIV դ. վերջ - XV դ. սկիզբ), 
թուրքմենական կարակոյունլու (1410-1467 թթ.) և ակկոյունլու (1467-1502 
թթ.) քոչվոր ցեղերի արշավանքների և, անգամ, XVI-XVII դդ. թուրք-
պարսկական պատերազմների ժամանակ:

Հենց թուրք-պարսկական ավե-
րիչ արշավանքներից և Հայաս-
տանի տարածքն այդ տերու-
թյունների միջև 1555 թ. և 1639 թ. 
երկու անգամ բաժանումից հետո 
ստեղծված ծայրահեղ ծանր պայ-
մաններում, հայկական ծաղկուն 
շատ բնակավայրերի նման, թեր-
ևս XVII-XVIII դդ. սահմանագծին 
դադարել է գոյություն ունենալուց 
նաև Զվարթնոցինը: Ավեր բնա-
կավայրն ու վաղմիջնադարյան 
տաճարական համալիրի մնա-
ցորդներն աստիճանաբար ծած-
կվել են հողով ու փոշիով և 
երբեմնի շքեղատես համալիրի 
տեղը մոռացվել է:

Զարգացած և ուշմիջնադարյան խփեր, ջնակարված խեցեղեն և շողյուն հախճապակի Զվարթնոցից

ԶՎԱՐԹՆՈՑԻ ՏԱՃԱՐԱԿԱՆ ՀԱՄԱԼԻՐԻ 
ՎԵՐԱԿԱՆԳՆՄԱՆ ԱՇԽԱՏԱՆՔՆԵՐԸ

Կործանումից հետո շուրջ 1000 տարի Զվարթնոցի տաճարական համալիրը մոռացության ու 
անհայտության գրկում էր: XX դարասկզբին սկսված պեղումները ոչ միայն բացեցին հոյակետ տաճարի 
ավերակները, այլև մասնագետներին նոր խնդիրների առջև կանգնեցրին: Բանն այն է, որ ժամանակի հայ 
մատենագիրներն իրենց գործերում թեև գովեստի ու հիացմունքի խոսքեր էին շռայլել Զվարթնոցի 
տաճարին, սակայն մոռացել էին թեկուզև պարզունակ ու հասարակ նախադասություններով նկարագրել այն: 
Ուստի, թեև պեղումների արդյունքում բացվել էին տաճարի ու հարակից կառույցների ծավալային հիմքերը, 
հազարավոր ճարտարապետական մասեր ու բեկորներ, այսուհանդերձ տաճարի ընդհանուր տեսքի ճշգրիտ 
վերականգնման համար նրանց ընձեռած տվյալները սպառիչ չէին: Այդ առումով, որպես յուրատիպ 
աստվածային շնորհ, ի վերուստ, ճարտարապետ Թորոս Թորամանյանին էր տրված Զվարթնոցի հոյակերտ 
հորինվածքն առաջինն ընկալելու,  մանրամասը չափագրելու,  գիտական վերակազմությունն իրականացելու 
և տաճարի շքեղությունը 1905 թ. վերստեղծելու պատիվն ու առաքելությունը: Իր ստեղծածի հավաս-
տիությունը Թ. Թորամանյանն ապացուցեց մեկ տարի անց՝ 1906 թ., միջնադարյան Անի մայրաքաղաքում 
Գագիկ I  Բագրատունի (մոտ 945-1020 թթ.) թագավորի կառուցված Գրիգոր Լուսավորչի տաճարի (Գագկաշեն) 
պեղումներից հայտնաբերված քարաշեն մանրակերտով։

Այդ ամենից անցել է մեկ հարյուրամյակից ավելի, տաճարի վերակազմության, մանրամասների իմի 
բերման և հուշարձանի վերականգնման խնդիրներով զբաղվել են մի քանի սերնդի հայ և օտարազգի 
ճարտարապետներ: Այդ թվում՝ Թ. Թորամանյանը, Յ. Ստրժիգովսկին, Ն. Տոկարսկին, Ա. Յակոբսոնը, Ա. 
Կուզնեցովը, Ն. Բունիաթյանը, Վ. Հարությունյանը, Տ. Մարությանը, Լ. Սադոյանը, Ս. Մնացականյանը, Յ. 
Կլեբաուերը, Դ. Օնոֆրիոն, Պ. Կունեոն, Հովհ. Գաբրիելյանցը, Գ. Մանդինյանը, Գ. Վարձիգուլյանը, Գ. Տեր-
Միքայելյանը, Թ. Գևորգյանը, Մ. Դանիելյանը, Գ. Նալբանդյանը և այլոք:

Այս ընթացքում, հենվելով ի հայտ եկած նոր նյութերի, գրավոր սկզբնաղյուրների ընձեռած տվյալների և 
սեփական ուսումնասիրությունների վրա, մի շարք մասնագետներ տարբեր կարծիքներ են հայտնել տաճարի 
հիմնամասի և հարկերի բարձրության, դրանց ձևերի ու դասավորության, վեղարի սրագագաթ կամ 
կլորավուն լինելու, հարակից կառույցների նշանակության ու գործառույթների վերաբերյալ: Այսուհանդերձ, 
առավել հավանական ու ընդունելի է մնացել թորամանյանական վերակազմությունը, որի սկզբունքներով էլ 
XX դ. 40-ական թթ. հուշարձանի տարածքում պարբերաբար իրականացվել են տարաբնույթ միջոցառումներ: 

Արդեն 1945 թ.  ճարտարապետ Լ. Սադոյանի ղեկավարությամբ, Զվարթնոցում կատարված բարե-
կարգման և վերականգնման աշխատանքների ընթացքում ամրացվել են բեմի արևմտյան ճակատը, 
վերանորոգվել կենտրոնական աստիճանները և քիվը, անմշակ քարերով շարվել տաճարի արևելյան պատը, 
լրացվել հարավային պատի դիմային մասերն ու աստիճանները: Հատուկ շաղախի ներարկումով մասամբ 
վերաշարվել և ամրացվել են նաև արևելյան աբսիդի հատակից ցած գտնվող հետնապատը և նոր քարերով 
լրացվել է տաճարի այդ մասի հատակը: Միևնույն ժամանակ տեղադրվել են նաև ամբիոնի կորագծային 
քարերը:

Զվարթնոցում և հարակից տարածքներում բարեկարգման աշխատանքներ իրականացվել են նաև 1952 
թ.: Ճրտարապետ Հ. Հակոբյանի նախագծով, հուշարձանի պահպանության ու հանրահռչակման 
աշխատանքներն ակտիվացնելու նպատակով տեղում կառուցվել է երկհարկանի շենք, որի առաջին հարկն 
այժմ ծառայում է որպես պահակատուն, իսկ երկրորդը՝ վերածվել է «Արվեստագետի տուն» 
խորհրդանշական անվամբ ուրույն տարածքի, որտեղ պարբերաբար քննարկումներ են անցկացվում 
Զվարթնոցի տաճարական համալիրին վերաբերող տարբեր խնդիրների շուրջ: 

Ճարտարապետներ Գ. Տոնոյանի և Ա. Հարությունյանի ղեկավարությամբ, նորոգման, վերանորոգման և 
ամրակայման աշխատանքների հաջորդ փուլում՝ 1958 -1961 թթ., հիմնավորապես վերանորոգվել են տաճարի 
պատերի մյուս հատվածներն ու բազմաստիճան ստիլոբատը: Հիմնաստիճանների վերանորոգմանը 
զուգընթաց վերաշարվել և առանձին հատվածներում նոր տաշված քարերով են լրացվել տաճարի արտաքին 
պատերը: 1962 թ. վերանորոգման աշխատանքների ընթացքում արևմտյան պատը բարձրացվել է նոր 
քարերով: Մասամբ վերականգնվել են զույգ կիսասյուներով որմնամույթերի ստորին շարքերը: Ամբողջովին 
վերականգնվել է նաև տաճարական համալիրի սալահատակը: Ճարտարապետ Ա. Հարությունյանի 
ղեկավարությամբ վերականգնվել են կողովահյուս 2 և արծվաքանդակ 1 խոյակներով սյուները:

Հուշարձանի տարածքի բարեկարգման աշխատանքները շարունակվել են նաև 1963-1965 թթ.: Այդ 
ընթացքում, ճարտարապետ Վ. Բաբոյանի գլխավորությամբ, լիովին նորոգվել և ասֆալտապատվել է դեպի 
տաճարը տանող ճանապարհը և մուտքի հրապարակը: Նույն ժամանակահատվածում մասամբ քանդվել և 
դուրս են տարվել հուշարձանի ավեր պարսպի մնացորդները և հարթվել են տաճարի հյուսիսային ու 
արևելյան կողմերի հողատարածքները: Դրա արդյունքում ընդլայնել է հուշարձանն ընդգրկող կանաչ գոտին, 
յուրովի նպաստելով տարածքի արգելափակմանն ու պահպանմանը: 1966-1967 թթ. իրականացված 
աշխատանքների ընթացքում, ճարտարապետներ Ա. Հարությունյանի և Յու. Թամանյանի ղեկավարությամբ, 
երեսապատվել են տաճարի հարավարևելյան և հյուսիսարևելյան որմնամույթերը: Միաժամանակ 
վերաշարվել են տաճարի բեմը, սալահատակվել միաբանության հոգևոր հայրերի բնակելի սենյակներն ու 
միջանցքները, ամրակայվել բաղնիքի պատերը և մասամբ վերանորոգվել գինու հնձանը: Ճարտարապետներ 
Կ. Հովհաննիսյանի և Յու. Թամանյանի նախագծով հիմնավորապես վերանորոգվել է գահասրահի 
սալահատակը: 1967 թ. նախաձեռնվել է նաև հյուսիս-արևմտյան որմնամույթի հիմքի լիցքն ու պահպանված 
երեսապատերի վերանորոգումը: 1969 թ. ավարտվել են նաև գինու հնձանի վերանորոգման աշխատանքները 
և 1970 թ., պահպանության նպատակով, դրա վրա տեղադրվել է հատուկ ծածկ: Տաճարի վերականգնման 
նպատակով մեծածավալ աշխատանքներ են սկսվել նաև 1986–1992 թթ., ՀԽՍՀ Մինիստրների խորհրդին 
առընթեր Պատմության և մշակույթի հուշարձանների պահպանման ու օգտագործման վարչության պետ` Լ. 
Բարսեղյանի նախաձեռնությամբ: Այս ընթացքում վերականգնվել են տաճարի զամբյուղախոյակ և 
արծվախոյակ սյունաշարերը, ավագ խորանը, ներքին սալահատակը, բազմաթիվ ճարտարապետական 
բեկորներ: 1992–1995 թթ. տաճարի մասնակի վերականգնման, հետազոտական և գիտանախագծային 
աշխատանքները ղեկավարել է ճարտարապետ Գ. Նալբանդյանը, իսկ 1995–1998 թթ. ճարտարապետ Թ. 
Գևորգյանի ղեկավարությամբ իրականացվել են առաջին հարկաբաժնի բոլորակ պատի, որմնասյուների, 
արևմտյան, հարավարևմտյան և հարավային մուտքերի ստորին հատվածների վերականգնման 
աշխատանքները:

«Լինսի» հիմնադրամի մշակութային ծրագրերի իրականացման գրասենյակի միջոցներով և 
ճարտարապետ Մ. Դանիելյանի ղեկավարությամբ 2001-2002 թթ. սկսվել են համալիրի տարածքի 

բարեկարգման և այցելուների սպասարկման օբյեկտների շինվերա-
կանգնման աշխատանքները: Նույն ժամանակահատվածում հետա-
զոտական և վերականգնման աշխատանքներ են կատարվել տաճարի 
արևմտյան շքամուտքի, հարավային խորանի և արտաքին սալա-
հատակի շրջանում: 2002–2004 թթ. դարձյալ «Լինսի» հիմնադրամի 
մշակութային ծրագրերի իրականացման գրասենյակի աջակցությամբ 
և ճարտարապետ Գ. Նալբանդյան  ղեկավարությամբ իրականացվել է 
Զվարթնոց պատմամշակութային համալիրի ուսումնասիրության, 
ամրակայման, մասնակի վերականգնման և տարածքի բարեկարգման 
ծրագիր: Այս փուլում ճարտարապետ Մ. Դանիելյանի նախագծով 
վերականգնվել են նաև հարավային կամարաշարը և արևմտյան 
շքամուտքը: Ծրագրի շրջանակներում իրականացված աշխատանք-
ների արդյունքում ավերակները մասնակի վերականգնումից հետո 
արտահայտել են ամբողջ տաճարի եռահարկ հորինվածքը. արտաքին 
պատերը երկու քարի բարձրությամբ (2,0-3,0 մ), խաչաթևերը՝ 4,0-5,0 մ և 
գմբեթակիր մույթերը՝ 5,0-7,0 մ բարձրությամբ: Սակայն այդ նիշերը 
համատարած չեն, այլ, ըստ նախնական մտահղացման, աստի-
ճանաբար բարձրանում են հյուսիս-հարավ ուղղությամբ՝ ստեղծելով 
հերթագայող տեսապատկեր Արարատի ֆոնի վրա: Ըստ Ճարտա-
րապետ Գ. Նալբանդյանի, ապագայում առաջին հերթին մասնակիորեն 
պետք է վերականգնվեն նաև գմբեթակիր մույթերը, մյուս շքա-
մուտքերը, արտաքին պատերը, բեմական հատվածը և արևելյան 
կառույցը:

Զվարթնոցի տաճարական համալիրի վերականգնման աշխա-
տանքների տարբեր փուլերում գործած բոլոր ճարտարապետներն էլ 
ձգտել են հնարավորինս քիչ միջամտել և հարազատ մնալ հուշարձանի 
պատմահնագիտական իսկությանը, ամրակայել և անաղարտ կերպով 
փոխանցել պահպանված բոլոր նյութեղեն փաստերը: Վերանորոգման 
աշխատանքների ընթացքում իրենց նախնական տեղերում առաջին 
հերթին տեղադրվել են Զվարթնոցի տաճարի այն ճարարապետական 
բեկորները, որոնք ստեղծել են կառույցի փլատակների ամբողջական 
ընկալման տպավորություն, ըստ այդմ, հնարավորություն ընձեռելով 
մտովի վերակերտելու հուշարձանի ընդհանուր տեսքը, մասշտաբը, 
ծավալը, ճարտարապետական մանրամասները, ուրվագիծն ու համայ-
նապատկերը:

Այս ամենի արդյունքում 2000 թ. Զվարթնոցի հնագիտական վայրն 
ընդգրկվել է ՅՈւՆԵՍԿՕ-ի «Համաշխարհային ժառանգության գրան-
ցամատյանում»:

«ԶՎԱՐԹՆՈՑ» 
ՊԱՏՄԱՄՇԱԿՈՒԹԱՅԻՆ 
ԱՐԳԵԼՈՑ-ԹԱՆԳԱՐԱՆԸ

Զվարթնոցում 1900 թ. սկսված պարբերական պեղումներն ի հայտ 
բերեցին ոչ միայն պատմիչների մոտ հիշատակվող հրաշակերտ 
տաճարի և հարակից կառույցների ավերակները, այլև տարա-
ժամանակյա մեծաքանակ հնագիտական կարևոր արտեֆակտներ, 
որոնց պահպանության, վերականգնման, ամրակայման և ցուցադրման 
խնդիրներն արդեն այն ժամանակ գտնվում էր մասնագետների ու 
պատասխանատու պետական մարմինների ուշադրության կենտ-
րոնում: Սա այն պահն էր, երբ երկիրը կառավարող պաշտոնյաների ու 
հանրության առջև ծառացած առաջնահերթ խնդիրներից էին 
Արևմտյան Հայաստանի  1915 թ. ցեղասպանությունից մի կերպ փրկված 
հայ բնակչության կենսապահովման, երկրի ծայրահեղ քայքայված 
տնտեսության վերականգնման, պաշտպանունակության ամրապնդ-
ման և կրթական համակարգի ձևավորման խնդիրները: Եվ այս 
դժվարագույն պայմաններում անգամ, երկրի պատմամշակութային 
ժառանգության խնդիրները չնետվցին հետին պլան: Արդեն 1923 թ. 
մարտի 20-ի ՀՍԽՀ Լուսժողկոմատի № 1138 հրամանով ստեղծվեց 
«Զվարթնոց» հնագիտական վայրը, որտեղից հայտնաբերված պատ-
մամշակութային արժեքներն արդեն տեղակայվել էին հուշարձանին 
կից կառույցի սենյակներից մեկում ձևավորված ժամանակավոր 
«թանգարանում»՝ 6 պահարանների և 8 բաց ցուցափեղկերի մեջ: 
Ճարտարապետ Թ. Թորամանյանը 1924 թ. ապրիլի 11-ի զեկուցման մեջ 
այս թանգարանի մասին նշում էր. «…առաջին անգամ մտանք 
թանգարանը, վորուն տպավորությունը մեզ վրա վերին աստիճան 
աննպաստ յեղավ: Գրեթե ուշագրավ վոչինչ չե մնացած այնտեղ, ամեն 
ինչ անկարգ կերպով թափված, փշրված և փոշիներու մեջ կորած են: 
Գոնե մինչև այսոր մնացած կարևոր բեկորները վերջնական կորուստից 
փրկելու համար, անհրաժեշտ ե այժմյան թանգարան անվանված 
խարխուլ սենյակից տեղափոխել մի ուրիշ ապահով և պատսպարված 
տեղ, վորովհետև գարնանային անձրևային շրջանում, կարծում եմ, վոր 
մի քանիշաբաթների հարց ե վերահաս փլուզման վտանգը: Առաստաղը 
խխմած ու գոգավորված, արդեն թափվում են ծեփերն ու հողերը, 

պատուհանի ապակիները ջարդոտված, հյուսիսային պատի ցածի հարկի մեկ մասը փլված, վորու 
հետևանքով վերևի պատերը ճեղքված ու բացված են ...»:

ՀԽՍՀ Լուսժողկոմատի 1924 թ. ապրիլի 17-ի № 141 հրամանով Զվարթնոց հնագիտական վայրն 
ընդգրկվեց Հայաստանի հնությունների պահպանության կոմիտեի կազմում: Տեղում պահպանվող հավա-
քածուները տեղափոխվեցին Սբ. Հռիփսիմե եկեղեցու հարակից շենքի սրահներից մեկը, որտեղ դրանք 
ցուցադրվեցին հատուկ բացատրագրերով, լուսանկարներով և գծագրերով, մինչև Զվարթնոցում հատուկ 
թանգարանային շենքի կառուցումը: 1937 թ. ճարտարապետներ Ն. Բունիաթյանի նախագծով և Թ. 
Թորամանյանի, Ալ. Թամանյանի ու Կ. Ղաֆադարյանի նախաձեռնությամբ հիմնադրվեց Զվարթնոցի թան-
գարանը: Սկզբում այն ուներ փոքր ցուցադրություն՝ ձևավորված մեկ սրահի մեջ (70 մ2 մակերեսով): 1988 թ. 
ճարտարապետ Լ. Սադոյանի նախագծով սկսվեցին թանգարանի շենքի ընդարձակման աշխատանքները: 
Այն տարածքով գրեթե քառապատկվեց, իսկ 1995–2003 թթ. ընթացքում «Լինսի» հիմնադրամի աջակցությամբ, 
ճարտարապետներ Ա. Հովսեփյանի, Մ. Դանիելյանի և Գ. Թորամանյանի մասնակցությամբ ավարտին 
հասցվեցին շենքի հարդարման աշխատանքները:

1924-1944 թթ. արգելավայրը գործել է որպես «Զվարթնոցի» հնագիտական վայր, 1944-1986 թթ.` 
«Զվարթնոց» հուշարձան թանգարան, 1986-1989 թթ.` «Զվարթնոց» պատմաճարտարապետական թանգարան, 
1990-2003 թթ.` «Զվարթնոց» պատմաճարտարապետական արգելոց-թանգարան: Այն 2003 թ. հունիսից 
գործում է ՀՀ մշակույթի նախարարության «Պատմամշակութային արգելոց-թանգարանների և պատմական 
միջավայրի պահպանության ծառայություն» ՊՈԱԿ-ի կազմում` «Զվարթնոց» պատմամշակութային արգելոց-
թանգարան մասնաճյուղ անվանումով: 

Այսօր այն ՀՀ քաղաքացիների 
և արտասահմանցիների կողմից 
առավել սիրված և այցելվող պատ-
մամշակութային հուշարձաննե-
րից է: Հաշվի առնելով թանգա-
րանի սահմանափակ կարողու-
թյուններով այցելուների պա-
հանջները, ՊՈԱԿ-ի միջոցներով 
2010 թ. Զվարթնոցում առանձին 
ճանապարհ է կառուցվել հենա-
շարժողական խնդիրներ ունեցող 
անձանց (հենասայլակների)  հա-
մար, իսկ 2012 թ. ապրիլի 18-ին՝ 
«Հուշարձանների և տեսարժան 
վայրերի միջազգային պահպա-
նության օրվա» շրջանակներում 
համալիրի տարածքում տեղադըր-
վել է երեկոյան լուսավորություն և 
իրականացվել են տարածքի 

Զվարթնոցի թանգարանի շենքը

կանաչապատման և այգեպուրակային համալիրի ստեղծման աշխատանքներ: Ապագայում նախատեսվում է 
մետաղական տակդիրների պատրաստում բացօթյա ցուցադրությունում գտնվող մի քանի հարյուր 
ճարտարապետական բեկորների համար, ինչպես նաև 3D ծրագրով տաճարի պատրանքային 
համայնապատկերի ստեղծում:

««Զվարթնոց» պատմամշակութային արգելոց-թանգարան» մասնաճյուղը ներառված է հանրապետական 
և միջազգային տուրիստական երթուղիների մեջ և վերջին 3 տարիներն շուրջ 150.000 տեղացի և 
արտասահմանցի այցելուներ են եկել Զվարթնոց, ում համար անցկացվել են շուրջ 1400 էքսկուրսիաներ և 
մոտ 40 միջոցառումներ, գիտաժողովներ ու ժամանակավոր ցուցադրություններ: 

Հաշվի առնելով տեսողական խնդիրներ ունեցող թանգարան այցելող անհատների պահանջները, 
Զվարթնոցում, 2009 թ. դեկտեմբերի 11-ին տեղի է ունեցել Բռայլյան այբուբենով վահանակների տեղադրում և 
շնորհանդես: Նշանակալի իրադարձություն էր 2009 թ. հունվարի 29-ին Բրիտանական դեսպանատան 
մասնակցությամբ, «Երկու մշակույթների երկխոսություն» թեմայի շուրջ անցկացված միջոցառումը, որը 
նվիրված էր Պարկապզուկ նվագարանին: Այդ ընթացքում տեղի  ունեցավ նաև շոտլանդական «Հագիս» 
ուտեստի պատրաստման արարողությունը, որը  հանձնվեց Մեծ Բրիտանիայի Միացիալ Թագավորության 
դեսպանին: 

Զվարթնոցի տաճարի ավերակների բաց ցուցադրությունը

Արդեն մի քանի տարի է, որ արգելոց-թանգարանի տարածքում «Հայաստանի ուսանողական ջոկատներ» 
կազմակերպության հետ համատեղ իրականացվում է ՅՈՒՆԵՍԿՕ-ի «Պատրիմոնիտո» ամենամյա ծրագիրը, 
որին իրենց մասնակցություն են բերել բազմաթիվ երիտասարդ կամավորներ Ռուսաստանից, Իսպանիայից, 
Ֆրանսիայից, Գերմանիայից, Չեխիայից, Կանադայից, ԱՄՆ-ից և այլ երկրներից: 2010 թ. արգելոց-
թանգարանի տարածքում իրականացվում է «Ես կարող եմ զգալ ժամանակի շունչը» ամենամյա ծրագիրը 
սահմանափակ կարողություններով այցելուների համար, իսկ 2012 թ. այստեղ կազմակերպվեցին 
լայնածավալ միջոցառումներ հայկական գրատպության 500 ամյակի և ՅՈՒՆԵՍԿՕ-ի կողմից Երևանը գրքի 
համաշխարհային մայրաքաղաք հռչակելու կապակցությամբ:

Զվարթնոց տաճարական համալիրի տարածքում ներկայումս էլ շարունակվում են գործնական, 
գիտական, վերականգնման և հանրահռչակման աշխատանքները: Հուշարձան, որ ընդամենը 100 տարի 
առաջ անհայտության ու մոռացության գրկում էր, այսօր փյունիկ թռչունի պես հառնել է մոխիրներից, 
բարձրացրել ուսերը, տարածել թևերը, որպես Հայոց աշխարհի պատմության ու մշակույթի հնամյա 
առհավատչյա, անցյալ նվաճումների անանց հիշողություն և ապագա բարեփոխումների ու հաջողու-
թյունների երկնային պահապան զվարթուն:   

Միջոցառումների անցկացում Զվարթնոցի տարածքում

